Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка („Службен весник на Република Македонија“ бр. 124/2015), а согласно член 27 и член 34 став 1 од Законот за слободен пристап до информации од јавен карактер („Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр.60/20), постапувајќи по Жалбата изјавена од С. М., градоначалник на Општина Крива Паланка, поднесена против Министерството за внатрешни работи, по предметот Барање за пристап до информации од јавен карактер, на 13.05.2026 година, го донесе следното 

Р Е Ш Е Н И Е 

1. Жалбата изјавена од С. М., градоначалник на Општина Крива Паланка, поднесена против Министерството за внатрешни работи, заведена во Агенцијата под бр.08-29 на 01.04.2026 година, по предметот Барање за пристап до информации од јавен карактер, СЕ УВАЖУВА и предметот се враќа на повторно постапување пред првостепениот орган.
2. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

С. М., градоначалник на Општина Крива Паланка, како што е наведено во Жалбата, на 12.01.2026 година поднел Барање за пристап до информации од јавен карактер до Министерството за внатрешни работи, со кое побарал да му се достават следните информации:  
„1. Сообраќајни прекршоци за непрописно паркирање на тротоариски површини
Да се достави информација за вкупниот број на изречени сообраќјани прекршоци за непрописно паркирање на тротоарски површини, и тоа за следните периоди: 
· Од 01.01.2025 до 15.10.2025 година,
· Од 15.10.2025 до 12.01.2025 година.
2.Наредби за вршење на дејност со конкретни задачи полициски службеник – пожорникар (регулација на сообраќај)
Да се достави информација за бројот на издадени наредби за вршење на дејност со конкретни работни задачи до полициски службеник – пожарникар за регулација на сообраќајот, за следната локација:
· Од фурна „Вардар“ до градска аптека „Мелиса“, (со времески интервал)
И тоа за периодите: 
· Од 01.01.2025 до 15.10.2025 година,
· Од 15.10.2025 до 12.01.2025 година.
Дополнително, за периодот од 15.10.2025 до 12.01.2025 година, барам да се достават и називот со точно наведено Име и Презиме на полициските службеници кои ја примаат и извршуваат оваа наредба, со напомена дека станува збор за исти службеници распоредени на оваа работна задача во временскиот период од 09:00 часот до 17:00 часот.
......“  
Постапувајќи по наведеното Барање, Имателот на информации до Барателот доставил Одговор на ваше барање рег.бр.23.24.7.1-215/2 од 21.01.2026 година. Во Одговорот е наведено: „....од првата точка, од странан а полициските службеници констатирано и санкционирано сообраќајни прекршоци ...По точките два и три не можеме да се произнесеме, бидејќи тие информации се од строго доверлив карактер и не сме овластени да ги пласираме во јавноста. По барањето од четврстата точка, од страна на полициските службеници констатирано и санкционирано сообраќајни прекршоци...“. 
Незадоволен од донесеното Одговор, Барателот на информации поднел Жалба до Агенцијата, заведена под бр.08-29 на 21.04.2026 година. Во Жалбата меѓу другото е наведено: „...Не се доставени информации по точка 2 и точка 3 од Барањето. По точка 4 се доставени нецелосни информации....“. 
Агенцијата со електронски допис бр. 08-29 од 24.04.2026 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
Имателот на информации не одговори на дописот на Агенцијата.
Агенцијата за заштита на правото на слободен пристап до информациите од јавен карактер, постапувајќи согласно одредбите од Законот за слободен пристап до информации од јавен карактер, ја разгледа Жалбата  изјавена од Барателот на информацијата, истата ЈА УВАЖИ и предметот го врати на повторно постапување пред првостепениот орган, поради следното:
Во конкретниот случај, Имателот на информации не ги испочитувал одредбите од Законот за слободен пристап до информации од јавен карактер, со тоа што не постапил согласно член 20 од Законот за слободен пристап до информации до јавен карактер.
При повторното постапување по Барањето за пристап до информации од јавен карактер, Имателот на информации е должен да постапи во согласност со членот 20 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019) кој гласи: “Ако имателот на информации позитивно одговори на барањето или ако барањето делумно или целосно го одбие за тоа ќе донесе Решение“, кое ги содржи сите содржани елементи наведени во член 88 од Законот за општата управна постапка.
Што се однесува до наводите на Одговорот на Имателот, во врска со точка 2 и 3 од Барањето дека: „не можеме да се произнесеме, бидејќи тие информации се од строго доверлив карактер и не сме овластени да ги пласираме во јавноста“ , Агенцијата му укажува на Имателот на информации дека барање за пристап до информации од јавен карактер може да одбие само согласно член 6 став 1 од Законот за слободен пристап до информации од јавен карактер.
Согласно член 6 став 1 точка 1 од Законот за слободен пристап до информации од јавен карактер Имателите на информации можат да одбијат барање за пристап до информација која врз основа на закон претставува класифицирана информација со соодветен степен на класификација. 
Во врска со горенаведеното, Агенцијата му укажува на Имателот на информации дека исклучоците не се апсолутни, во конкретниот случај, Имателот на информации е должен при повторното постапување дополнително да се образложи кои се последиците врз интересот што се заштитува и да утврди дали тие последици се помали или поголеми од јавниот интерес утврден со закон, а не само паушално да се наведе дека се доверливи информации. 
Агенцијата му укажува на Имателот на информации дека, при повторното постапување по Барањето, при спроведување на Тестот на штетност како задолжителна постапка согласно членот 6 став 3 од Законот за слободен пристап до информации од јавен карактер, да обрне внимание на одредбата од гореневедениот член кој гласи: „По исклучок од ставот 1 на овој член имателите на информации ќе одобрат пристап до информација, по задолжително спроведениот Тест на штетност, со кој ќе се утврди дека со објавувањето на таквата информација последиците врз интересот што се заштитува се помали од јавниот интерес утврден со закон што би се постигнал со објавувањето на информацијата“. 

При повторното постапување по предметното Барање Имателот на информациие должен одново да го разгледа Барањето и да постапи согласно одредбите од Законот за слободен пристап до информации од јавен карактер, односно по укажувањата на Агенцијата. 
 Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

       Директор,
                                                                                                                           Петар Гајдов

